
С. Қирабаев және Алаш мұрасы

(Академик С.Қирабаевтың әдеби-ғылыми қызметi хақында)

          Адам – ардақты да аяулы есім, ұлы ұғым.
          Адам өмірін аялау мен бағалау,жан – жүрек  жылуын сезіну – қымбат та қастерлі, қасиетті де кәделі, игілікті де ізгілікті істердің қатарына жатады. 


Жақсыдан – шарапат  көрiп, соның әсер – ықпалын  сезiнiп, өзiне де, өзгеге де қол ұшын берiп, жүрек жылуын арнау – алдымен барша жұмыр басты пенденiң, адалдық iстiң, кiшiпейiл де қарапайым жанның қарыз-парызының өтелгенi емес пе? Күнделiктi өмiр, тұрмыста мұның сан алуан үлгi-өрнектерi, дерек-дәлелдерi көп-ақ.

           Академик Серік Қирабаевтың есімі мен еңбегі қалың көпке, орта және жоғары мектеп жүйесінде жүргендердің бәрі – баршасына таныс һәм өмір мұраты мен ұстанымы, көзқарасы мен қолтаңбасы, тақырыпқа адалдығы мен еңбекқорлығы, табандылығы мен тұрақтылығы тұрғысынан да ардақты әрі аяулы. 


Академик Серiк Қирабаевтiң есiм-еңбектерiне жас кезiмiзден-ақ қанық болсақ та, көрiп кездесiп, қатар қызмет ету – менiң үлесiме 1980 жылдардың соңында тиiптi. Қызметте адал, еңбекте талапшыл ғалым-сыншы С.Қирабаев сырт көзге лезде-ақ емiн-еркiн араласып, емен-жарқын жүздесіп, ескі достай кездесіп-қауышатын, сосын-ақ әңгіме тиегін бүкпесіз де еркін, ағыл-тегіл ағытатындардың “қатарында” көрiнбегенмен белгiлi бiр мәселе, тақырып-тапсырма тұсында немесе төл әдебиеттiң жалпы мәселелерi туралы талқылау, сұхбаттарда адалдығы, iскерлiгi, тазалығы танылып тұрады. Өзiндiк көзқарас эволюциясы айқын, таным-талғамы терең екендiгiн аңғару да көп қиындық туғызбайды. Әсiресе, кеңестiк кезең тұсында туған қазақ әдебиетiнiң даму бағыттары, жекелеген ақын-жазушылар мен олардың өмiрi, шығармашылығы, сөз өнерi жанрларының өзiндiк белгi-ерекшелiктерi, көркемдік-идеялық нысанасы, т.т. туралы ой-пiкiр, толғамдары дерек-дәйегiмен, талдау мәденетiмен, таным тереңдiгiмен ден қойғызар едi.

          Біздіңше, бұл бағыттағы ізденіс, еңбектердің қай – қайсысынан да байыпты барлау, терең де тиянақты талдау, жүйелі зерттеу мен зерделеудің үлгілі үрдістерін, өрнекті өнегелерін айқын аңғаруға болады. Ортақ белгі ерекшеліктер ретінде айтарымыз: қайсібір мақала, зерттеу еңбектері мен оқулықтардан тақырыпқа адалдық айқын аңғарылады. Жан жүрекпен сезініп, көңілі қалаған тақырыпты танып-біліп жазатыны, талап пен талғамды тең ұстайтыны терең танылады. Көзқарас пен қолтаңбадан да ортақ, үндес жайттар  көптеп кездеседі. Мұның ұлт мұратын ұлықтау тұстарында, сөз өнерінің арғы-бергі кезеңдерін айқындау сәттерінде, танымал тұлғалардың өмірі мен қызметі, шығармашылық мұраларын танып талдаған кезде зәрулігімен өзектеліп еселеп артатыны анық.

Профессор С.Қирабаев шығармашылығында, әсiресе “ақтаңдақ әлем” сырлары мен ұлттық-азаттық күрестi, халықтық мұрат-мүдденi, дербестiк-тәуелсiздiктi аңсаған – Алаш  арыстарын ардақтауға арналған зерттеу, еңбектерi (“Қазақтың тұңғыш революционер-демократтары”, “Ақжолтай Ағыбай батыр – ұлт-азаттық қозғалысының қаһарманы”, “Абайтанудың кезектi мiндеттерi”, “Жеңiстер мен қателiктер сабағы” секiлдi мақалалар мен “Жүсiпбек Аймауытов”, “Әдебиетiмiздiң ақтаңдақ беттерi”, «Ұлт тәуелсіздігі және әдебиет» кiтаптары, т.т.) ерекше маңызға ие деп бiлемiз. Нақтырақ айтсақ, “Жазықсыз жазаға ұшырап, республикада отызыншы жылдары орын алған зорлық-зомбылықтың” құрбаны болған – А.Байтұрсыновтың, М.Жұмабаевтың, Ж.Аймауытұлының шығармашылық мұраларының материалдарын жинап, жүйелеу iсiне азамат-ғалым ретiнде де, үкiмет комиссиясының мүшесi, әрi М.О.Әуезов атындағы Әдебиет және өнер институтының директоры (бұрынғы) мiндетiн атқара жүрiп, белсендi түрде үлес қосқандардың бiрi – академик  Серiк Қирабаев болатын-ды.


Ғалым – сыншы  С.Қирабаевтың еңбек, өмiр жолдарына байыппен ден қойсақ, әдеби-ғылыми шығармашылық жұмыстары студенттiк кезеңде басталғанын байқаймыз. Баспасөз бен баспа орындарында (“Әдебиет және искусство” журналында бөлiм меңгерушiсi, “Пионер” журналының редекторы) iзденiс iздерiн, қалам қуатын бар қырынан жарқырата көрсеткенi де терең танылады. Бұдан кейiнгi кезеңде, нақтырақ айтсақ – 1957  және 1964 жылдары кандидаттық, докторлық диссертациялар қорғап, “Ғабиден Мұстафин”, “Спандияр Көбеев”, “Сәкен Сейфуллин” сынды маңызды монографиясы қалың көпшiлiкке танымал. Орта мектептер мен жоғары оқу орындары үшiн оқулықтар жазып, бiрнеше сын-зерттеу кiтаптарының (“Өрлеу жолында”, “Октябрь және қазақ әдебиетi”, “Өнер өрiсi”, “Әдебиет және дәуiр талабы”, “Шындық және шеберлiк”, “Жүсiпбек Аймауытов”, “Әдебиетiмiздiң ақтаңдақ беттерi”, т.т.), әдебиет тарихы (Жанақ, Шортанбай, Ақан сері т.б.), теориялық мәселелер (әдеби ағым мен бағыттар, сын мен сыншы т.т.) білім-ғылым жүйесі, ұстаздық ұлағат хақында елiмiздiң әдеби-рухани әлемiне мол шығармашылық үлес қосты.Ұлттық сөз өнерi қайраткерлерiнiң өмiр-тағдырын, үлгi-өрнектерiн көркемдiк-идеялық тұрғыдан, тiлдiк-стильдiк, шеберлiк аясында қарастырып, ғылыми тұжырымдар, мәндi де байыпты байламдар жасады.

          Біздіңше, аталмыш еңбектерде – тақырып табиғатын жан – жақты ашу, дерек көздері мен мол материалды жүйелі пайдалану, дүниетаным тереңдігі мен талдау мәдениетіндегі еркіндік, зерттеу мен зерделілік сынды ситаттар кең орын алғаны жіті танылады.
Ғалым-сыншының қазақ әдебиетi мен мәдениетi тарихына елеулi еңбек ретiнде ұстаз-қаламгер С.Көбеевтiң шығармашылық мұрасы мен “Ғабиден Мұстафин” туралы биографиялық очеркiне, “Сәкен Сейфуллин” атты маңызды монографиясына бүгiнгi күннiң талап-тiлегiмен қарасақ әдеби-ғылыми жұмыстарға ерте бейiмделiп, осы салалардағы бағыт – бағдарын, iзденiс-арналарын, зерттеу нысанасын айқын белгiлегенi терең танылады. Бұл еңбек – iзденiстерге тән ортақ ерекшелiк – архивтiк құжаттарға, дерек-дәйекке ден қою, шығармашылық еңбек-мұралардың көркемдiк-идеялық сипатына, дүниетаным иiрiмдерiне, тiлдiк-стильдiк қырларына, ой мен сөзге, сыр мен сезiмге жан-жақты мән беру арқылы негiзгi ерекшелiк – белгiлердi, талант табиғаты мен қалам қуатын, басқа да маңызды тұстарды тап басып көрсету. Әдебиет зерттеушісінің С.Көбеев, С.Сейфуллин, Ғ.Мұстафин т.б. өмірі мен шығармашылығын қарастырған тұстарда қоғамдық әлеуметтік ахуалға, заман шындығы мен уақыт тынысына кең орын беретіні байқалады. Саясат пен парасат арасын байыпты саралайды. Тарих пен танымға ден қояды. Зерттеу жүйесін кең қарастырады. Бұл, сөз жоқ зерттеу нысанасы етiлген қайсыбiр мәселе, тақырыптарды монографиялық үлгiде, дәстүр мен жаңашылдық негiзiнде жан-жақты, кең ауқым-аяда қарастыру секiлдi белгiлер – С.Қирабаевтiң шығармашылық ерекшелiгiн, iзденiс iздерiн, дүниетаным иiрiмдерiне тән дер едiк.

Профессор С.Қирабаевтың ғалымдық-ұстаздық қырлары мен ғылыми жұмыстарға жетекшiлiк секiлдi сипаттарынан талапшылдық, нақтылық, тереңдiк танылады. Қайсыбiр тақырып төңiрегiндегi әңгiме-сұхбаттан сырласу сезiмi сезiледi, адамдық iстi ардақтау, еңбекке, iзденiске баулу мiндеттерi кеңiнен көрiнiс бередi.

Ең бастысы, еңбекке көзқарас – айқын, қаламгер мұраты мен талант табиғатын тануда – жiтiлiк, сергектiк сезiмi жоғары, ұлттық мұра-мирастарға деген қамқорлық, жанашырлық т.т. терең танылады.

Академик С.Қирабаев елiмiз тәуелсiздiк алған қысқа мерзiм iшiнде Алаштың арыс-азаматтарының (Ш.Құдайбердиев, А.Байтұрсынов, М.Дулатов, М.Жұмабаев, Ж.Аймауытұлы т.б.) есiмi мен еңбектерiнiң халқына қайта оралуына белсендi түрде қатысты. Мақала-iзденiстерiмен, арнайы кiтаптарымен бiлiктiлiк танытты. Азаматтық-ғалымдық қырларымен көп үлестер қосты. Ең негізгісі, Алаш мұрасы хақында кең көлемді ізденістер жасап зерттеулер жазды.Қазақ зиялыларының (Ш.Құдайбердиев, А.Байтұрсынов,Ж. Аймауытұлы, М.Дулатов, М.Жұмабайұлы, М.Әуезов, С.Мұқанов т.б.) қоғам мен тарихтағы орнын айқындап, өмірі мен шығармашылығын кеңінен сөз етті. Ұлт мұраты жолындағы ерен еңбектерін, сөз өнері алдындағы жауапкершілігі мен мақсат-мұраттарын тап басып көрсетті. Тәуелсіздік мұраттарын, егемен елдің алдындағы асқаралы іс-жұмыстарды ұлт зиялыларының өмірі мен қоғамдық қызметтерімен жүйелі байланыстырды. Кәделі іс, озат ой, тәлімді тәжірибелерін қазіргі кезеңде де кеңінен қолдануға болатынын алға тартты. Айталық, Алаштың ардағына айналған А.Байтұрсынов пен М.Дулатовты қазақтың алғашқы революцияшыл-демократтары ретiнде танып, олардың ел алдындағы парызы мен қарызын, мұрат-мүдделерi хақында төмендегiше жазады:

“Олар – қазақ халқының рухани ояна бастаған тұсында қоғамдық аренаға шығып, оның ұлттық-азаттық жолындағы күресiнiң алғашқы дем берушiсi болған, сол бiр халықтық қозғалыстың шын мағынасындағы көсемдерi де болған адамдар...

Олар қазақ әдебиетiнiң ағартушылық, демократтық дәстүрiн дамыта отырып, оны ХХ ғасырдың басындағы революциялық күрестiң өрiстеуi жағдайында жаңа идеяларымен байытты. Олардың ақындық сөздерi қалың қазаққа арналды, екi ақын да халқын ұйқыдан оянуға, елдiң қазiргi күйiне көз салып, iлгерi ұмтылуға, азаттық, бостандық жолына үндедi. Осындай мазмұнда жазылған Ахметтiң “Масасы”, Мiржақыптың “Оян, қазақ” кiтаптары қазақ қоғамындағы ең алғаш айтылған әлеуметтiк өткiр сөздердiң бiрi болды. Олар елдi, бүкiл халықты, кейiнгi жастарды оятты. Өздерi заманның алға тосқан тосқауылдарына қарамастан “қалғанша жалғыз жаңқам мен - сенiкi” (Дулатов) деп, халқына адал қызмет еттi. Бүгiн бiз олардың уақытынан оза шауып, еткен еңбегiнiң маңызын анық көрiп отырмыз. Бүгiнгi қайта құру дәуiрiнде, республикаға дербестiк, егемендiк алу идеялары, ұлттық тiл мен әдебиеттi, халықтық жақсы дәстүрлерiмiздi дамыту жөнiндегi ойларымызды сол кездiң өзiнде-ақ Ахаң мен Жақан (халық екеуiн осылай атаған) айтыпты. Соны бүгiн Америка ашқандай қайта жаңғыртып айтқанға мәз болып жүрмiз. Олардың творчестволық мұрасының ескiрмейтiнi, қайта жаңарып, күн өткен сайын жаңғырып естiлетiнi де сондықтан” (“Лениншiл жас”, 1991, 7 маусым).

Проф. С.Қирабаевтiң Алаш ардақтыларын зерттеп, тану iсi – жазушы Ж.Аймауытұлына қатысты iзденiс, еңбектерiмен толыға, тереңдей түстi. Бұл ретте “Елi үшiн күйген” – Жүсiпбек Аймауытұлының өмiрi мен шығармашылығын арнайы қарастырып, бес томдық еңбектерiн құрастырып, бастыру iсiне жетекшiлiк еттi. Жазушы мұраларының бiр томдығына алғысөз (1989) жазды. “Бiлiм” қоғамынан (1990), “Ана тiлi” баспасынан “Жүсiпбек Аймауытов” атты кiтаптары (1993) жарық көрдi. Біздіңше, бір тақырып төңірегіндегі алуан ізденіс, мақала-еңбектер сөз жоқ табандылық пен тұрақтылықты, адалдық пен әділдік сынды сипаттарды өзек етуімен ерекшеленеді. Бұл бағыт білім-ғылым жүйесінде әралуан ізденістерге арқау етіліп, кандидаттық, докторлық диссертациялар арқылы ағысты арна алды.
Пiкiр орайында, әдебиетшi-ғалым С.Қирабаевтiң кейiнгi жылдары жарық көрген “Жүсiпбек Аймауытов” (1993), “Әдебиетiмiздiң ақтаңдақ беттерi” (1995), “Кеңес дәуiрiндегi қазақ әдебиетi” (1998) атты кiтаптары бiрнеше қырымен назар аударатыны айтқан орынды.

Басты жетістік, ортақ ерекшелік ретінде айтар болсақ:

- Алаш әдебиеті мен мұрасы, даму бағыт-бағдарлары айқын аңғарылады;

- Алаш мұрасы, оның көрнекті тұлғаларының өмірі мен өнегесі кезең-уақыт шындықтарымен сабақтастықта сөз болады;
- қазақ әдебиеті тарихының бел-белестері мен артық-кем тұстары нақтылы дерек-дәйектер негізінде өріс алады;

- қазақ әдебиеті ұлт тарихы мен мәдениет мәйектерімен, елдік мәселелермен байланыстырылады;

- Кеңес дәуіріндегі әдебиеттің даму жолы, ізденіс-мұраттары мен ізгілік сипаттары, мәдени-рухани құндылықтары жаңа уақыт пен көзқарастар тұрғысынан жіті сараланады.

Жоғарыда еске алғанымыздай, шығармашылық мұра-мирастары ақталған ақын-жазушылар арасында көрнектi қазақ қаламгерi Ж.Аймауытұлының өмiрi мен шығармашылық қызметiнiң қалық көпке жетуiне ересен еңбек еттi. Алдымен айтарымыз, “Жүсiпбек Аймауытов” атты еңбекте қаламгердiң өмiрi мен шығармашылығы алғаш рет кең көлемде қарастырылады. Жазушының өмiрбаяны мен жекелеген еңбектерiнiң жазылу, жарық көру мерзiмi хақында да жан-жақты iзденiстер жүргiздi. Аталмыш тақырыпты тану, талдау мәдениетi де дерек көздерiмен табиғи үндесiп, терең толғанысқа толы ой-пiкiрлерiмен, зерттеудiң жаңа мiндеттерiмен үндесiп, жалғасып жатады. Автор көрнектi қаламгердiң (Ж.Аймауытұлы – Р.Т.) мұра-мирастарындағы ерекшелiк, үлгi-үрдiстер туралы: “...Жүсiпбектiң көп салалы шығармашылығы өз дәуiрiнiң талабынан туды. Оны қазақ халқының әлеуметтiк өмiрге белсендi араласуы, сонымен байланысты қоғам дамуы жайлы ұлттық көзқарастың ояну процесi қажет еттi. Осы бiр күрделi процестi Жүсiпбек үлкен жазушылық көрегендiкпен суреттейдi. Ол жаңаның жарқын жағын да, көлеңкелi қайшылықтарын да аша бейнеледi. Революция арқылы келген теңдiктi ауылдың кедей тобының қатарға қосылуын мақұлдап жазса, жаңаның орнығуы жолындағы қателiктердi аямай сынап, шенеп отырды. Оның шығармаларының аса бағалылығы да ондағы шындықтың осындай екi жақты толықтығында. Кейбiр солшыл замандастары жаңаның қайшылығын көрмей, тек мадақтауға шыққанда, екiншi бiреулер жаңаны танымай, одан ылғи терiстiктi көруге тырысқанда, Жүсiпбек екi жаққа да ортақ, объективтi шындықты қолдады. Жүсiпбек творчествосының сол дәуiрдiң қайшылықты шындығын танудағы маңызы да осында” десе (9-бет), оны танып-талдаудың мұрат-мiндеттерi хақындағы ойларын былай бiлдiрген: “...Жүсiпбек өмiрi мен шығармашылық жолының бiраз жағы бiзге әлi де белгiсiз. Оның жазықсыз жазаға тартылып кеткенiне, шығармаларының оқуға тыйым салынғанына қазiр 60 жылдан асты. Осы уақыт iшiнде еңбектерi жоғалып, аты да ұмытылуға айналды. Жазушы қолжазбасы жойылып кеттi. Оның газет-журнал беттерiндегi көп шығармалары жыртылып алынды. Осындай жағдайда Жүсiпбек шығармаларын жинап, түгелдеу, оның өмiрiне қатысты деректер iздестiру, әлi де ұзақ мерзiмге созыла бермек. Оларды толықтырып жариялап отыру, ол туралы кең мағынадағы байсалды зерттеу жасау алдағы күннiң мiндетi” (10-бет).

Кiтапта бұдан басқа қаламгердiң өмiрiнен деректер берiледi, жекелеген жанрлардағы туындылар табиғаты танып-талданып, кезең көрiнiстерi, ондағы қайшылық-қиыншылықтардың қыр-сыры сараланып, зерттеудiң жаңа мiндеттерi айқындалады. Ж. Аймауытұлының шығармашылық мұрасы қазақ әдебиеті тарихының даму жолымен қоғамдық-әлеуметтік ахуалмен, кезең-уақыт шындықтарымен байланыста сөз етіледі. Танымал тұлғаның әралуан жанрдағы туындылары ондағы басты тақырыптар мен елдік мәселелер ұлттық сөз өнерінің өзекті саласы ретінде қарастырылады. Осы реттен келгенде, аталмыш кiтап Ж.Аймауытұлы жөнiндегi алғашқы iзденiс, еңбектердiң бiрi болғандықтан әдеби-мәдени мұрамызға қосылған қымбат қазына есебiнде бағаланады.

“Әдебиетiмiздiң ақтаңдақ беттерi” (1995) – халқымыздың әдеби-мәдени мұраларын бүгiнгi уақыттың талабы тұрғысынан танып-талдауға, бағалауға арналған еңбек.

Кiтапқа енген “ Әдебиет пен өнер – ұлттық идеологияның маңызды саласы”, “Әдебиет – ұлттың рухани байлығы” атты мақалалар қазақ сөз өнерiнiң биiк мұратын, оны оқып-үйрену, танып-зерттеудiң жаңа мiндеттерiн айқындаумен мәндi. Автор әдебиет пен өнер туындыларын қоғамдық идеологияға бiрден-бiр әсер ететiн ұлттық ой-пiкiрлердiң жиынтығы санаса, көркем әдебиет – рухани мәдениеттiң үлкен бiр арнасы, халық тарихының бейнелеу жолымен жасалған сырлы шежiресi ретiнде қарастырылады. Сонымен бiрге халық әдебиетiнен бастап ежелгi мәдениет мұралары, ақын-жыраулар поэзиясы, ХIХ-ХХ ғ.ғ қазақ әдебиетiнiң үлгi-өрнектерiн жинау, жариялау, зерттеу мәселелерi де өзектi ойдың негiзгi нысанасы етiледi.

Бiздiңше, аталмыш мақалалар ұлттық мұра-мирастарды танып-талдаумен бiрге оларды жинап-жариялау, қалың көптiң кәде-олжасына айналдыру секiлдi игiлiктi iстi көтерiп, қозғауымен маңызды. Бұл – бiр. 

Екiншiден, кеңестiк кезеңнiң “жетпiс жылдық шындықтары” артық-кем сипаттарымен, архивтiк-деректiк көздермен қатар көрсетiледi.

Үшiншiден, адамзаттың даму бағыттарын, рухани өмiр арнасын гуманистiк ой-пiкiрлер аясына тоғыстырудың жай-күйi кеңiнен көрiнiс бередi. Нәтижесiнде – рухани әлем иiрiмдерi адамға, қоғамға қызмет ету керектiгi жан-жақты қарастырылады. Бүгiнгi уақыттың талап-тiлегi әдеби-мәдени мұраларға қамқорлық, жекелеген қалам қайраткерлерiнiң өмiрi мен шығармашылығын зерттеудiң жай-күйi, жалпы қазақ әдебиетiнiң мәселелерi – тарихы, жанрлары, теориялық қырлары, т.т. нақтылы дерек-дәйегiмен, байыпты тұжырым, толғамдарымен ден қойғызады. Сондай-ақ, “Абайтанудың кезектегi мiндеттерi”, “Ақан серi туралы сөз”, “Жанақ ақын”, “Шортанбай ақын” секiлдi мақалалар топтамасы жаңа дерек, ғылыми iзденiстерге негiзделумен назар аудартса, “Ахметтiң ақындығы”, “Мағжан – қазақтың ұлттық ақыны”, “Жүсiпбек туралы сөз” – ақталған арыстарды ардақтаудың, талантқа тағзым етудiң жарқын көрiнiстерiнiң бiрi.

Ұстаздары мен тұстастарына құрметпен қарап, адамдық iстi ардақтау мен достық қарыз-парызды жанымен, жүрегiмен сезiнудiң үлгi-өрнектерi – “Дара да дана едi”, “Құрдас туралы ой”, “М.Иманжановтың еске алу” секiлдi мақала, естелiктерден айқын аңғарылады. Мақала естеліктер табиғатынан адам әлемі, өмірі мен еңбегі, ізденіс пен ізгілікті мұраттар, достық қарым-қатынастың терең тамырлы арналары кең көлемде көрініс береді. Бұл ретте, атап айтқанда: «Өмір қысқа. Ол – қас-қағым сәт...Өмірде тек адам тындырған жақсылық қана қалады. Өмір сонысымен де құнды» (Жан-Жак Руссо), немесе: «Шәкіртке ұстаз болу – ізгілік, ұстазға ұстаз болу - ұлылық» (М.Әлімбай) сынды өмір тәжірибесінен шындық сырларына бұрынғыдан да жақын көз жеткіземіз.
Сол секiлдi, С.Қирабаев қазақ әдебиетiнiң даму, өркендеу жолында есiм, еңбектерiмен ел құрметiне бөленген - Ж.Жабаев, Б.Майлин, С.Мұқанов, С.Шәрiпов, М.Дәулетбаев, Ә.Тәжiбаев, С.Ерубаев, И.Байзақов, Қ.Аманжолов, Ә.Әбiшев, Қ.Бекхожин, Д.Әбілев, М.Қаратаев, Т.Молдағалиев, Қ.Салықов, т.б. ақын-жазушылар жөнiнде әдеби-ғылыми мақала, очерктер жазды.

Бұл бағыттағы еңбектерден жекелеген ақын – жазушылардың шығармашылығын танып – білумен бірге оны қоғам – кезең көріністерімен бірлік – байланыста сөз  ету, қайсыбір туынды табиғатына еркін еніп, жазылуы мен жариялану сипаттарына ден қоюы, басты мәселен маңыз беру – С.Қирабаев зерттеулерінің басты арқауын құрайды.

Ол туралы (С.Қирабаев –Р.Т.) М.Әуезов, С.Мұқанов, Қ.Жұмалиев, Ә.Тәжiбаев, Г.Ломидзе, М.Сильченко, М.Қаратаев, Е.Ысмайылов, М.Ғабдуллин, З.Ахметов, З.Қабдолов, Т.Кәкiшев, Р.Бердiбаев, Р.Нұрғалиев, Б.Сахариев, т.б. маңызды ой-пiкiрлер айтты. Атап айтқанда, Алаштың арыстарын ардақтаған – С.Қирабаевтiң әдеби-ғылыми қызметi замандастары мен тұстастарының, шәкiрттерiнiң лебiздерiнен де лайықты көрiнiс тапты. Олардың кейбiрi төмендегiдей:

“Бiздiң жас әдебиетiмiз бен жас әдебиетшiлерiмiздiң тағдырына, болашағына, тарихына селсоқ қарай алмайтын Серiк Қирабаев - әдебиет тарихының проблемаларын жанр бойынша талқылап, талдауға белсене қатысты” (Ә.Тәжiбаев).

“Алғашқы мақалаларынан байқағаным – тақырыбы актуальды, мазмұны маңызды, тiлi жатық, түсiнiктi. Жас қаламгердiң идеялық тұрғысы, стилi мұнша қалай қалыптасқан десем, ол институт бiтiрiп, аспирантурада оқып, диссертация қорғай жүре, ғылым мен журналистикаға қатар машықтанған көрiнедi... оның ғылыми зерттеушiлiк еңбегi мен сыншылдық еңбегiнiң арасында кереғар алшақтық жоқ, қайта тығыз байланыс бар екенiн анықтайды. Мұндай бiрлiктi бүгiнгi заман талабы айрықша қажет етедi. Әдебиет туындысын талдаған сын пiкiрi теорияға негiзделуi қажет болса, теориялық тұжырым нақты әдеби құбылысты талдауға негiзделуi қажет. Мiне, С.Қирабаев өз еңбектерiнде осы бiрлiктi сақтауға тырысады” (М.Қаратаев).

“...Серiк әдебиет босағасын аттағаннан бастап, бағзы бiреулердей бытырамай, шашылмай, әр жанрдың есiгiн бiр қақпай, өз құбылысын бiр бағыттан – сын саласынан ғана iздедi һәм iздегенiн тапты, жұртқа танытты. Бiр бағытта iзденудiң нәтижесiнде ол қыруар iс тындырды.

Ол әдебиет сыны сияқты қиын да жауапкершiлiгi мол жанрға жолдаманы 1948 жылы “Социалистiк Қазақстан” газетiнде жарияланған шағын мақаласымен (рецензия) алды. Әрине, ол кезде редакцияның босағасын имене аттаған жап-жас жiгiт, ҚазПИ-дiң II курс студендi, кейiн осы газеттiң әдебиет пен өнер бөлiмiнiң меңгерушiсi болармын деп ойламаған да шығар. Қалай болғанда да осы бiр баспасөз бетiн көрген шағын материал жас қаламгердiң сынға деген сенiмiн күшейтiп, талабын талпынтты да, ендi ол бұған бiржола ден қойды” (Б.Сахариев).

“Оның ұстаздық, педагогтық еңбегiндегi орта мектепке, жоғары оқу орнына оқулық жазу жұмыстарын бiр мағыналы сала десек,институтта лекция оқу, ғылыми жұмыстарға басшылық етулерi – екiншi арна. 

Ұзақ жылдардан берi тұрақты оқулыққа айналған, оныншы класқа арналған қазақ совет әдебиетiнiң авторларының бiрi – Серiк Қирабаев мектеп үшiн тағы жақсы iс тындырды. Марқұм академик Қ.Жұмалиев авторлығымен шығып жүрген, ендi жаңа талаптар деңгейiнде жаңғырту керектiгi байқала бастаған тоғызыншы класқа арналған “Қазақ әдебиетi” оқулығын, негiзгi материалды орынды пайдаланып, толықтырып, белгiлi ғалымның авторлығын сақтай отырып, қайта жазып шықты.

Шәкiрт ұстаз еңбегiн осылай жалғастырса керек” (Р.Нұрғалиев).
“Көрнектi ғалым, ұстаз Серiк Қирабаев – қазақ әдебиетi мен ғылымының шабытты күндерiнде атағы зор шарықтаған, ал бүгiнгi өтпелi мезгiлде сол бiр алып саланың байырғы сән-салтанатына келсек куәгер саналатын, әрiптестерi орнымен бағалап, қадiрлейтiн, ардақ тұтатын бiр сөздi, ұстамды, парасатты азамат. Халықтық әдебиет осындай шынайы да сындарлы жанашырларымен алысқа бармақ” (Б.Майтанов).

Қысқасы мұндай ой-пiкiрлер көп. Бәрiнен де ұстаз-ғалым С.Қирабаевтiң адами әлемi, руханият iсiндегi үлгi-өнегелiк қырлары кеңiнен көрiнедi. Ізденіс, еңбектері әділ бағаланады.
Профессор С.Қирабаев жас ұрпақ – келешектi оқу-бiлiмге үйрету мақсатында орта мектепке оқулықтар да жазды. Айталық, қазақ мектебi тарихында факультативтiк курсқа қазақ әдебиетi оқулығының алғашқы авторы (1973), сондай-ақ ХХ ғасыр басындағы қазақ әдебиетi (Б.Кенжебаевпен бiрге) мен қазіргі кезең әдебиетiнен (М.Қаратаев, Т.Нұртазинмен бiрге) жоғары мектепке арналған оқулықтар жазуға қатысты. “Қазақ әдебиетi және мектеп”, “Қазақ әдебиетi” оқулығына методикалық нұсқау” (Қ Мырзалиевпен бiрге) атты еңбектерi сөз өнерiнiң оқыту мәселелерiне арналып қазақ елiнiң бiрнеше буынына рухани қызмет еттi.

Ұстаз-ғалым С.Қирабаевтiң кеңестiк жүйе тұсындағы әдебиеттiң жай-күйiн қарастырған кiтаптарының бiрi – “Кеңес дәуiрiндегi қазақ әдебиетi” деп аталады (Алматы: “Бiлiм”, 1998. – 224 бет).

Кiтаптың басты ерекшелiгi – кеңес кезеңiндегi қазақ әдебиетiнiң көкейкестi мәселелерi (адам құқы, ұлттық сипат, парасат пен саясат, тiл тұғыры. т.т.) ағартушылық идеямен, көркемдiк iзденiс, iркiлiстерiмен қатар көрсетiледi.

Және бiр аңғарылар жайт: кiтап мазмұны (“Кеңестiк қазақ әдебиетi дамуының алғашқы кезеңi”, “Отызыншы жылдардағы қазақ әдебиетi”, “Соғыс кезiндегi қазақ әдебиетi”, “Соғыстан кейiнгi дәуiр әдебиетi”, “Жаңғыру кезiндегi қазақ әдебиетi”, “Соғыстан кейiнгi дәуiр әдебиетi”, “Жаңғыру кезiндегi қазақ әдебиетi”, “Кеңестiк қазақ әдебиетiнiң соңғы дәуiрi”) кеңес кезеңiндегi қазақ әдебиетiн дәуiрлеу мәселесiндегi автордың көзқарас-жүйесiн де аңғартары анық. Қалың көпшiлiк, әдеби жұртшылық мұны да есте ұстағаны жөн. 
Оқу құралының тұтас табиғатынан кеңестік кезеңдегі қазақ әдебиетінің қоғамдық-саяси, әдеби-тарихи негіздері өмір-уақыт шындықтарымен өзара сәйкестікте сөз етіледі. Осы кезеңдегі ұлт тарихы, мәдени-рухани құндылықтар артық-кем сипаттарымен бірге көрсетіледі. Кеңестік жүйе қысымының әсер-ықпалынан ел тарихы мен руханиятынан тыс қалған Алаш Мұрасы, оның танымал тұлғалары жаңа уақыт талаптары тұрғысынан әділ бағаланады.
Негiзiнен алғанда, “Кеңес дәуiрiндегi қазақ әдебиетi” атты қысқаша очерк кiтабында кеңестiк жүйе тұсындағы ұлттық сөз өнерi, оның бағыт-бағдары, бiлiм-ғылым саласындағы iзденiс-iркiлiстер, ақын-жазушылар шығармашылығындағы өзiндiк ағыс-арнасы, көркемдiк ерекшелiктерi, т.т. бүгiнгi уақыттың талап-тiлектерiне орай нақты, жүйелi сөз етiледi. Ой түйiнiн автор сөзiмен қорытсақ, кеңес кезеңiндегi қазақ әдебиетiнiң шындық, сырларына анық көз жеткiземiз: “Жасырмай айтсақ, бiздiң бүгiнгi кәсiби (профессионалды), әлемге танылған әдебиетiмiз – сол жылдардың жемiсi. Әдебиет жанрларын байытып, жетiлдiрдi. Заманның ырқына кете бермей, оның қайшылықтарына сын көзiмен қараған, адамзатқа ортақ мұра қалдырған жазушыларымыз да аз болған жоқ. Сондықтан барды барша, жоқты жоқша дәл айту, әр құбылысты диалектикалық қайшылығымен, даму, өзгерту үстiнде көру, зерттеу – бiздiң басты мiндетiмiз. Қанша дегенмен, әдебиет өмiр айнасы. Өмiрде болған, қоғамдық шындық тудырған жайттар мен олардың әдебиеттегi көрiнiсi де тарихтан өз орнын алуға тиiс. Қазан төңкерiсiне бүгiнгi көзқарас өзгергенмен, жалпы төңкерiс атаулыға, халықтың азаттық, әдiлдiк iздеген күресiне көзқарас өзгере қоймайды. Әдiлеттi қоғамды аңсау, ол үшiн ұмтылу – адам баласының ғасырлар бойғы арманы. Барлық халықты теңдiкке жеткiзу, жұрттың өмiр сүру жағдайларын жақсарту, бiреудiң еңбегiн бiреу жей алмайтын қоғам құру, құлдықтан құтқару – ұлы   мақсат қой. Осы ұлы мақсат жолында күресе жүрiп, жалаң ұранға түсiп кету, адасу – үлкен трагедия. Бұған жеке тұлғалар емес, заман, париялық саясаттың бiр жақтылығы кiнәлi. Олай болса, қазақ халқының төңкерiс кезiндегi iзденiстерi де, осыны жырлаған ақындар да өз болмысының бар шындығымен, қайшылығымен тиiстi бағасын алғаны жөн. Ал бостандық үшiн күрес аяғы тап тартысына, елдiң iшкi жағдайының аласапыран күнiне ауысып кетсе, оған сын көзiмен қарау керек” (6-бет), “Социалистiк қоғам құлады. Бiрақ, адам әрқашан iлгерi қарап, өзiнiң азаттығы, жақсы өмiр үшiн күресiнен жаңыла қоймайды. Сондықтан әдебиеттiң жақсылық жолындағы  iзденiсi өркендей  берерi хақ. Қазақ әдебиетi де осындай жол айрығында тұр. Кеңестiк әдебиет тәжiрибесi оған белгiлi дәрежеде сабақ болары даусыз. Жақсысынан үйренiп, жаманынан жирену үшiн де оның өткен жолын бiлу керек” (218-бет). 

Кеңес кезеңiндегi әдебиеттiң ақиқаты осы.

Жалпы, академик С.Қирабаев 700-ден астам әдеби-сын мен ғылыми мақалалар, сонымен бiрге 30-ға жуық монографиялық еңбектер, 10-нан астам  оқулық, қосымша құралдардың авторы ретiнде елiмiзге кеңiнен таныс. Сондай-ақ, 40-тан астам  докторлық, 30-дан астам кандидаттық жұмыстарға оппонент әрi жетекшiлiк жасаған жанкештiлiк еңбегi – кейiнгi буынды оқу-бiлiмге, ғылымға, жаңа да соны iзденiстерге бастар өнегелi жол, ғибраттық мектеп. Мұның бәрінен, сөз жоқ ұстаз-ғалым С.Қирабаевтың ізденіс-мұраттары, асыл да айнымас батыл қадам мен бағыт бағдарлары, ұлттық сөз өнеріне деген табандылығы мен тұрақтылығы, құштарлығы мен көзқарас эволюциясы кең көлемде көрініс береді.
Адам мұраты, өмір өрнектері мен өнегесінің жарқын үлгілерінің бірі осы.

Адам бақыты мен еңбек қуанышының жарасымды көріністері, салтанатты сәттері де осы емес пе?!

Негiзiнен алғанда, академик С.Қирабаевтiң төл әдебиетiмiздiң бел-белестерiне арналған iзденiс, зерттеулерi - өмiр шындықтарымен, уақыт талабымен үндестiк тауып отырады. Осы орайда, “Жүсiпбек Аймауытов”, “Әдебиетiмiздiң ақтаңдақ беттерi”, “Кеңес дәуiрiндегi қазақ әдебиетi” атты еңбектерi – ғалым-сыншы С.Қирабаевтiң соңғы жылдар iзденiсiнiң жемiсi, әрi ұлттық сөз өнерiмiздiң жалпы мәселелерiн өмiр, уақыт шындықтарымен қайта қарап, безбендеудiң жаңаша үлгiсi, өзгеше үрдiсi. Аталмыш еңбектер қазақ сөз өнерiнiң әуел бастағы мақсат, мiндеттерiн танып-таразылауда, әрi көрнектi өкiлдерiнiң өмiрi мен қаламгерлiк қызметтерiнiң көркемдiк-идеялық нысанасын, әдеби-рухани, эстетикалық мұрат-мүддесiн бүгiнгi уақыттың талаптары тұрғысынан тануда ерекше маңызға, өзгеше сипатқа ие болады.

Тегiнде, уақытпен үндесiп, ұлылармен сырласу – ғажайып құбылыс, ғаламат ұлағат. Бұған ұстаз-ғалым, сыншы С.Қирабаевтiң шығармашылық мұрасы, көзқарас эволюциясы, iзденiс iздерi жан жақты дәлел бола алады. Бiз де өз кезегiмiзде Алаштың арыстарын ардақтаған iзденiс, зерттеулердiң арналы ағыстай кең өрiс алуын қалаймыз.

Бұл – уақыт талабы

Бұл – кешеден бүгiнге жеткен үлгiлi үрдiс, ғажайып ғибрат.

Рақымжан Тұрысбек,

ф.ғ.д., профессор 

